
Narayanaproktam Ganesha Kavacham

નારાયણપ્રોક્તં ગણેશકવચમ્

(નારાયણપ્રોક્તં ગણેશાષ્ટકમ્)
દશલક્ષજપેનૈવ સિદ્ધં તુ કવચં ભવેત્ ।
સંસારમોહકસ્યાઽસ્ય કવચસ્ય પ્રજાપતિઃ॥ ૫૩॥
ઋષિશ્છન્દો બૃહતી ચ દેવો લમ્બોદરઃ સ્વયમ્ ।
ધર્માર્થકામમોક્ષેષુ વિનિયોગઃ પ્રકીર્તિતઃ  ॥ ૫૪॥
ૐ ગં હું  શ્રીગણેશાય સ્વાહા મે પાતુ મસ્તકમ્ ।
દ્વાત્રિંશદક્ષરો   મન્ત્રો લલાટં મે સદાઽવતુ॥ ૫૫॥
ૐ હ્રીં   શ્રીં  ગમિતિ વૈ સતતં પાતુ લોચને ।
તાલુકં પાતુ વિઘ્નેશઃ સતતં ચ ધરાતલે॥ ૫૬॥
ૐ હ્રીં   શ્રીં  ક્લીમિતિ પરં સન્તતં પાતુ નાસિકે ।
ૐ ગૌં ગં શૂર્પકર્ણાય સ્વાહા પાત્વધરૌ મમ॥ ૫૭॥
દન્તાઁશ્ચ તાલુકે જિહ્વાં પાતુ મે ષોડશાક્ષરઃ ।
ૐ લં શ્રીં  લમ્બોદરાયેતિ સ્વાહા ગણ્ડૌ સદાઽવતુ॥ ૫૮॥
ૐ ક્લીં હ્રીં   વિઘ્નનાશાય સ્વાહા કર્ણૌ સદાઽવતુ ।
ૐ શ્રીં ગં ગજાનનાયેતિ સ્વાહા સ્કન્ધં સદાઽવતુ॥ ૫૯॥
ૐ હ્રીં   વિનાયકાયેતિ સ્વાહા પૃષ્ઠં સદાઽવતુ ।
ૐ ક્લીં હ્રીમિતિ  કાઙ્કલં પાતુ વક્ષઃસ્થલં પરમ્॥ ૬૦॥
કરૌ પાદૌ સદા પાતુ સર્વાઙ્ગં  વિઘ્નનાશકૃત્ ।
પ્રાચ્યાં લમ્બોદરઃ પાતુ ચાગ્નેય્યાં વિઘ્નનાયકઃ॥ ૬૧॥
દક્ષિણે પાતુ વિઘ્નેશો નૈરૃત્યાં તુ ગજાનનઃ ।
પશ્ચિમે પાર્વતીપુત્રો વાયવ્યાં શઙ્કરાત્મજઃ॥ ૬૨॥
કૃષ્ણસ્યાંશશ્ચોત્તરે ચ પરિપૂર્ણતમસ્ય ચ ।

ઐશાન્યામેકદન્તશ્ચ હેરમ્બઃ પાતુ ચોર્ધ્વતઃ॥ ૬૩॥
અધો ગણાધિપઃ પાતુ સર્વપૂજ્યશ્ચ સર્વતઃ ।
સ્વપ્ને જાગરણે ચૈવ પાતુ માં યોગિનાં ગુરુઃ॥ ૬૪॥
ઇત્યેતત્કવચં કૃષ્ણો ગોલોકેઽદાત્સ્વયં તુ મે ।
મયા નારાયણેનાત્ર યમાદિસુરસન્નિધૌ॥ ૬૫॥
શનૈશ્ચરાયાઽર્પિતં   તત્ સર્વસઙ્કટતારકમ્ ।
તદેવેદં મહાલક્ષ્મિ ! સર્વેભ્યઃ શ્રાવિતં મયા॥ ૬૬॥
ગુરુમભ્યર્ચ્ય વિધિવત્ કવચં ધારયેત્તુ યઃ ।
કણ્ઠે વા દક્ષિણે બાહૌ સોઽપિ વિષ્ણુસમો ભવેત્॥ ૬૭॥
સર્વત્ર વિજયી પૂજ્યો ભવેદ્ગ્રહણમાત્રતઃ ।
ભૂતપ્રેતપિશાચાશ્ચ કૂષ્માણ્ડા બ્રહ્મરાક્ષસાઃ॥ ૬૮॥
ડાકિનીયોગિનીયક્ષવેતાલા ભૈરવાદયઃ ।
બાલગ્રહા ગ્રહાશ્ચૈવ ક્ષેત્રપાલાદયસ્તથા॥ ૬૯॥
વર્મણઃ શબ્દમાત્રેણ પલાયન્તે તુ ભીરવઃ ।
ઋજવે ગુરુભક્તાય સ્વશિષ્યાય પ્રકાશયેત્॥ ૭૦॥
અથ ગણેશદેવસ્યાઽષ્ટકં વક્ષ્યે સુખપ્રદમ્ ।
યત્પાઠકં સ્વયં કૃષ્ણો ગણેશોઽવતિ સર્વદા॥ ૭૧॥
ૐ નમોઽન્તઃસુસત્ત્વાય શિવસત્ત્વાય તે નમઃ ।
ૐ નમઃ કૃષ્ણરૂપાય શૈલજાઙ્ગાય  તે નમઃ॥ ૭૨॥
ૐ નમો વૃદ્ધવિપ્રાય સત્ત્વસંસ્થાય તે નમઃ ।
ૐ નમઃ પિણ્ડરૂપાય ન્યસ્તચિત્તાય તે નમઃ॥ ૭૩॥
ૐ નમઃ સિદ્ધ્યધિષ્ઠાય સર્વવિદ્યાય તે નમઃ ।
ૐ નમો ગોપુરત્રાત્રે માત્રાજ્ઞાપાય તે નમઃ॥ ૭૪॥
ૐ નમોઽસ્ત્વલક્ષ્યપિત્રે પિતૃશસ્ત્યાય તે નમઃ ।
ૐ નમઃ સ્કન્ધરૂપાય કર્યાનનાય તે નમઃ॥ ૭૫॥
ૐ નમઃ શિવપુત્રાય સર્વપૂજ્યાય તે નમઃ ।
ૐ નમશ્ચાગ્રજાર્ચાય લડ્ડુકાદ્યાય તે નમઃ॥ ૭૬॥

ૐ નમો વિઘ્નનાશાય મૂષકાસનિને નમઃ ।
ૐ નમો હેતિલાભાય ચિરજીવાય તે નમઃ॥ ૭૭॥
ૐ નમો દિવ્યવર્ષ્મણે ભવ્યવર્મણે તે નમઃ ।
ૐ નમઃ કવચાઽઽપ્યાય વચોઽવ્યયાય તે નમઃ॥ ૭૮॥
ૐ નમો મઙ્ગલાઢ્યાય  ભક્તિદાર્ઢ્યાય  તે નમઃ ।
ૐ નમઃ શ્રીગણેશાય શ્રીકૃષ્ણાય નમો નમઃ॥ ૭૯॥
ઇતિ સ્તુત્વા નરો ભક્ત્યાઽમરો ભવતિ મોક્ષગઃ ।
ગણેશવૃત્તમિત્યુક્તં કિં  ભૂયઃ શ્રોતુમિચ્છસિ॥ ૮૦॥
ઇતિ શ્રીલક્ષ્મીનારાયણીયસંહિતાયાં પ્રથમે કૃતયુગસન્તાને ૧૦૫-અધ્યાયાન્તર્ગતં
નારાયણપ્રોક્તં ગણેશકવચં તથા ગણેશાષ્ટકં સમ્પૂર્ણમ્ ।
લક્ષ્મીનારાયણીયસંહિતા । ખણ્ડ ૧। અધ્યાય ૧૦૫/૫૩-૮૦॥

